Bethan Teify

Ymweld â’r byd 11

PALESTEINA

Elusen yn sefydlu dwy ysgol i helpu plant ag anghenion arbennig.

Os ydych chi’n ddall, yn fyddar neu’n diodde o nam corfforol neu feddyliol, mae help ar gael i chi yng Nghymru. Rydych chi’n cael cymorth mewn ysgol gyffredin neu mae ysgolion arbennig ar eich cyfer. Trwy hyn rydych chi’n cael y cyfle i gyrraedd eich potensial llawn.

Dydy hyn ddim yn digwydd ar y Lan Orllewinol ym Mhalesteina. Does dim ysgolion arbennig i addysgu plant â phroblemau dysgu. Mewn ysgolion cyffredin does dim system gynnal i helpu disgyblion sy â phroblemau. Ac mae digon o broblemau yn yr ardal oherwydd y brwydro rhwng y Palestiniaid a’r Israeliaid.

Dychmygwch fod yn ddisgybl sy wedi gorfod symud ardal, wedi colli aelodau o’ch teulu yn y brwydro ac sy’n cael darllen ac ysgrifennu’n anodd ta beth. Hyn mewn ardal lle mae 70% o bobl yn ddi-waith.  Mae’n rhaid i chi ymdopi ond pa obaith sy gyda chi?

Yn 1992 sefydlwyd dwy ysgol, un ym Methania ac un yn Jericho, er mwyn rhoi addysg arbennig i blant fel hyn. Mae 86 o blant yn y ddwy ysgol ac maen nhw’n amrywio o 7 i 16 oed. Maen nhw’n dysgu pynciau’r Cwricwlwm Cenedlaethol gyda phwyslais arbennig ar feithrin eu hyder a’u gallu i siarad. 

Heb yr ysgolion yma efallai na fyddai llawer ohonyn nhw’n cael addysg o gwbl neu’n gadael yr ysgolion cyffredin heb lawer iawn o addysg ac felly’n gwbl ddi-hyder. Maen nhw’n dangos cariad Iesu Grist at y plant hyn trwy eu haddysgu. Maen nhw’n gweld bod gobaith iddyn nhw nawr. 

Gweddïwn,

Yn ein byd ni lle mae cymaint o bwyslais ar lwyddo a chael swydd dda, diolch i ti am y bobl sy’n helpu plant sy â phroblemau dysgu. Diolch am y ddwy ysgol yma sy’n dangos i’r plant bod Iesu’n eu caru, a’u bod nhw’n bwysig iddo. Amen

Seiliedig ar erthygl yn ‘The Star in the East’ – Nadolig 2004, gyda chaniatâd.
Elusen o Sweden sy’n rhedeg yr ysgolion (y Swedish International Relief Association), ac mae mudiad Cristnogol arall o’r enw Biblelands yn rhoi grantiau iddyn nhw.  Am fwy o wybodaeth ewch i www.biblelands.org.uk 

